
soluble respecto ao peso total seco do cemento deberán 
levar a inscrición seguinte:

“Contén cromo (VI). Pode producir reacción alérxica.”,
salvo que o preparado xa estea clasificado e etique-

tado como sensibilizante coa frase R43.

C. Para os preparados non clasificados de acordo 
cos artigos 5, 6 e 7, pero que conteñan cando menos unha 
substancia perigosa.

1. Preparados non destinados ao público en xeral.
Na etiqueta do envase dos preparados recollidos no 

artigo 13.1.b) deste regulamento, deberá figurar a indica-
ción seguinte:

“Ficha de datos de seguranza a disposición do usuario 
profesional que o solicite.”» 

XEFATURA DO ESTADO
 2291 REAL DECRETO LEI 2/2007, do 2 de febreiro, 

polo que se adoptan medidas urxentes para 
reparar os danos causados polas inundacións 
acaecidas os pasados días 26, 27 e 28 de xaneiro 
na illa de El Hierro. («BOE» 30, do 3-2-2007,
e «BOE» 32, do 6-2-2007).

Durante os días 26, 27 e 28 de xaneiro de 2007 produ-
ciuse na illa do Hierro un forte temporal, con episodios de 
intensas chuvias que afectaron con especial forza toda a 
illa.

Os índices pluviométricos rexistrados, de ata máis de 
quiñentos litros por metro cadrado escasamente no 
tempo dun día, desbordaron calquera tipo de previsión e 
produciron múltiples desbordamentos en leitos de 
barroncas que arrasaron vivendas e vehículos e causaron 
importantes danos en diversas infraestruturas.

Estes fenómenos meteorolóxicos adversos orixinaron 
graves e cuantiosos danos en infraestruturas públicas, 
especialmente no que afecta a rede viaria, principal e 
secundaria, redes de iluminación e telefonía, leitos de 
barroncas, redes de saneamento, estacións depuradoras 
e desalgadoras, costas e praias e instalacións ambientais. 
Do mesmo xeito resultaron afectados vivendas, estable-
cementos mercantís, explotacións agrícolas e gandeiras.

É de salientar a afección experimentada polas diver-
sas redes de distribución de auga nos tres subsistemas de 
que consta a illa: o do norte de Valverde e do Golfo así 
como o do sur de El Pinar-La Restinga. Tamén de especial 
importancia foi o asolagamento case total do Centro de 
Recuperación del Lagarto Gigante de El Hierro no val do 
Golfo e que supuxo a desaparición dunha ampla colonia 
deste exemplar único no mundo o que por si mesmo 
constitúe un desastre ecolóxico que xustifica a necesi-
dade da restauración do museo e dos proxectos de inves-
tigación que levaban máis dunha década en desenvolve-
mento.

Nesta situación as forzas e corpos de seguridade do 
Estado, e especialmente a garda civil, exerceron labores 
de salvamento e axuda á poboación, o que permitiu, ade-
mais, realizar unha primeira avaliación dos danos, así 
como o coñecemento da dimensión da catástrofe aconte-
cida.

A magnitude dos feitos e  as súas consecuencias obri-
gan, desde o principio constitucional de solidariedade e 
por aplicación dos de equidade e igualdade de trato en 
relación con situacións precedentes, á actuación dos 
poderes públicos e á adopción, para as zonas afectadas, 
dun conxunto de medidas paliativas e reparadoras con-

cordantes coas adoptadas anteriormente en ocasións 
semellantes, para favorecer o restablecemento dos servi-
zos, a reparación dos danos producidos e a volta á norma-
lidade das zonas sinistradas polas inundacións.

O sector agropecuario sufriu cuantiosos danos como 
consecuencia da completa inundación de predios de 
medianías, perdas de lindeiros derivadas do arrastre de 
sedimentos de diversas características, sendo as zonas 
máis afectadas a de El Pinar e a de Frontera.

Co obxecto de evitar no futuro situacións de desastres 
naturais equivalentes ás descritas como consecuencia de 
chuvias torrenciais, faise mester xerar a infraestrutura 
pertinente que permita a racional canalización das augas 
polas barroncas que discorran polas proximidades de 
núcleos poboacionais.

O obxectivo, por tanto, desta norma é aprobar un 
catálogo de medidas que afectan varios departamentos 
ministeriais e abranguen aspectos moi diferentes, pois 
mentres que unhas se dirixen a financiar as obras que se 
van desenvolver, outras, como a concesión de créditos 
privilexiados, intentan paliar o impacto nas empresas e 
particulares afectados.

Na súa virtude, en uso da autorización contida no 
artigo 86 da Constitución, por proposta da vicepresidenta 
primeira do Goberno e ministra da Presidencia, do vice-
presidente segundo do Goberno e ministro de Economía 
e Facenda e dos ministros do Interior, de Fomento, de 
Traballo e Asuntos Sociais, de Agricultura, Pesca e Ali-
mentación, de Administracións Públicas e de Medio 
Ambiente, e logo de deliberación do Consello de Minis-
tros na súa reunión do día 2 de febreiro de 2007,

D I S P O Ñ O :

Artigo 1. Ámbito de aplicación.

As medidas establecidas neste real decreto lei aplica-
ranse á reparación dos danos ocasionados polas inunda-
cións producidas os días 26, 27 e 28 de xaneiro de 2007 na 
illa de El Hierro, incluíndose dentro do ámbito de aplica-
ción deste todos os seus termos municipais e núcleos de 
poboación.

Artigo 2. Danos en infraestruturas municipais e rede 
viaria do Cabido Insular de El Hierro.

Aos proxectos que executen as entidades locais nos 
termos municipais e núcleos de poboación a que se fai 
referencia no artigo anterior, relativos ás obras de repara-
ción ou restitución de infraestruturas, equipamentos e 
instalacións e servizos de titularidade municipal e das 
mancomunidades, e á rede viaria do Cabido Insular de El 
Hierro, aplicaráselles o trámite de urxencia, e poderalles 
ser concedida polo Estado unha subvención de ata o 50 
por cento do seu custo.

Artigo 3. Indemnización de danos en producións agríco-
las e gandeiras.

Serán obxecto de indemnización os danos provoca-
dos polas inundacións nas explotacións agrícolas e gan-
deiras que, tendo pólizas en vigor amparadas polo Plan 
de Seguros Agrarios Combinados, sufrisen perdas por 
danos nas súas producións non cubertos polas liñas de 
seguros agrarios combinados.

Non obstante, para o caso de producións que nas 
datas do sinistro non iniciasen o período de contratación 
do seguro correspondente, tamén poderán percibir as 
anteriores indemnizacións, sempre e cando se contratase 
o seguro correspondente ás ditas producións no exercicio 
anterior.

Tamén se poderá percibir indemnización polos danos 
causados en producións non incluídas no vixente Plan 

Anual de Seguros, excepto que as producións afectadas 
estivesen garantidas por un seguro non incluído no Sis-
tema de Seguros Agrarios Combinados.

As ditas indemnizacións irán destinadas aos titulares 
daquelas explotacións que, estando situadas no ámbito 
sinalado no artigo 1, sufrisen perdas iguais ou superiores 
ao 30 por cento da produción, de acordo cos criterios 
establecidos pola Unión Europea a este respecto.

Artigo 4. Danos nas restantes infraestruturas públicas.

Facúltanse os titulares dos departamentos ministe-
riais competentes por razón da materia para declarar zona 
de actuación especial as áreas afectadas, co obxecto de 
que os ditos departamentos, os seus organismos autóno-
mos e entidades públicas dependentes destes poidan 
levar a cabo as restauracións que procedan. Para os efec-
tos indicados, decláranse de emerxencia as obras que 
vaian executar tales departamentos para reparar os danos 
causados en infraestruturas de titularidade estatal com-
prendidas no seu ámbito de competencias.

Artigo 5. Beneficios fiscais.

1. Concédese a exención das cotas do imposto sobre 
bens inmobles correspondentes ao exercicio de 2007 que 
afecten vivendas, establecementos industriais e mercan-
tís, explotacións agrarias, locais de traballo e similares, 
danados como consecuencia directa das inundacións, 
cando se acredite que tanto as persoas como os bens 
neles situados tivesen que ser obxecto de realoxamento 
total ou parcial noutras vivendas ou locais diferentes ata 
a reparación dos danos sufridos, ou que as desfeitas en 
colleitas constitúan sinistros non cubertos por ningunha 
fórmula de aseguramento público ou privado.

2. Concédeselle unha redución no imposto sobre 
actividades económicas correspondente ao exercicio 
2007 ás industrias de calquera natureza, establecementos 
mercantís e profesionais cuxos locais de negocios ou 
bens afectos a esa actividade fosen danados como conse-
cuencia directa das inundacións, sempre que tivesen que 
ser obxecto de realoxamento ou se producisen danos que 
obriguen ao peche temporal da actividade. A indicada 
redución será proporcional ao tempo transcorrido desde 
o día en que se producise o cesamento da actividade ata 
o seu reinicio en condicións de normalidade, xa sexa nos 
mesmos locais ou noutros habilitados para o efecto, sen 
prexuízo de considerar, cando a gravidade dos danos pro-
ducidos dea orixe a iso, o suposto de cesamento no exer-
cicio desta, que producirá efectos desde o día 31 de de-
cembro de 2006.

3. As exencións e reducións de cotas nos tributos 
sinalados nos puntos anteriores comprenderán as das 
recargas legalmente autorizadas sobre estes.

4. Os contribuíntes que tendo dereito aos beneficios 
establecidos nos puntos anteriores e que satisfixesen os 
recibos correspondentes ao dito exercicio fiscal poderán 
pedir a devolución das cantidades ingresadas.

5. A tramitación das baixas de vehículos, solicitadas 
como consecuencia dos danos producidos polas inunda-
cións e a expedición de duplicados de permisos de circu-
lación ou de condución destruídos ou extraviados polas 
ditas causas, non devengará as taxas correspondentes 
aos respectivos servizos da Xefatura Central de Tráfico.

6. A diminución de ingresos en tributos locais que os 
anteriores puntos deste artigo produzan nos concellos e 
no Cabido Insular de El Hierro será compensada con 
cargo aos orzamentos xerais do Estado, de conformidade 
co establecido no artigo 9 do texto refundido da Lei regu-
ladora das facendas locais, aprobado polo Real decreto 
lexislativo 2/2004, do 5 de marzo.

Artigo 6. Reducións fiscais especiais para as actividades 
agrarias.

Para as explotacións e actividades agrarias, realizadas 
no ámbito de aplicación determinado no artigo 1 deste 
real decreto lei, e conforme as previsións contidas no 
punto 4.1 do artigo 35 do Regulamento do imposto sobre 
a renda das persoas físicas, aprobado polo Real decreto 
1775/2004, do 30 de xullo, o Ministerio de Economía e 
Facenda, á vista do informe do Ministerio de Agricultura, 
Pesca e Alimentación, poderá autorizar, con carácter 
excepcional, a redución dos índices de rendemento neto 
contidos na orde que desenvolva para o ano 2007 o 
método de estimación obxectiva do imposto sobre a 
renda das persoas físicas e o réxime especial simplificado 
do imposto sobre o valor engadido.

Artigo 7. Medidas laborais e de Seguridade Social.

1. Os expedientes de regulación de emprego que 
teñan a súa causa nos danos producidos polas inunda-
cións terán a consideración de provenientes dunha situa-
ción de forza maior, coas consecuencias que derivan dos 
artigos 47 e 51 do texto refundido da Lei do estatuto dos 
traballadores, aprobado polo Real decreto lexislativo 
1/1995, do 24 de marzo. A Tesouraría Xeral da Seguridade 
Social poderá exonerar o empresario do aboamento das 
cotas á Seguridade Social no primeiro suposto mentres 
dure o período de suspensión, manténdose a condición 
do dito período como efectivamente cotizado polo traba-
llador. Nos casos en que se produza extinción do contrato, 
as indemnizacións dos traballadores correrán a cargo do 
Fondo de Garantía Salarial, cos límites legalmente esta-
blecidos.

Nos expedientes en que se resolva favorablemente a 
suspensión de contratos ou a redución temporal da xor-
nada de traballo con base en circunstancias excepcionais, 
a autoridade laboral poderá autorizar que o tempo en que 
se perciban as prestacións por desemprego, reguladas no 
título III do texto refundido da Lei xeral da Seguridade 
Social, aprobado polo Real decreto lexislativo 1/1994, do 
20 de xuño, que traian a súa causa inmediata nas inunda-
cións, non se compute para efectos de consumir os perío-
dos máximos de percepción establecidos. Igualmente, 
poderá autorizar que reciban prestacións por desemprego 
aqueles traballadores incluídos nos ditos expedientes que 
carezan dos períodos de cotización necesarios para ter 
dereito a estas.

2. As empresas e os traballadores por conta propia, 
incluídos en calquera réxime da Seguridade Social, 
poderán solicitar e obter, logo de xustificación dos danos 
sufridos, unha moratoria de ata un ano sen xuro no 
pagamento das cotizacións á Seguridade Social, incluí-
das xornadas reais, correspondentes aos meses de de-
cembro de 2006 e xaneiro de 2007, excepto no caso dos 
traballadores do réxime especial de traballadores autó-
nomos, que correspondería aos meses de xaneiro e 
febreiro de 2007.

3. Os cotizantes á Seguridade Social que teñan 
dereito aos beneficios establecidos nos puntos anteriores 
e satisfixesen as cotas correspondentes ás exencións ou á 
moratoria de que se trate poderán pedir a devolución das 
cantidades ingresadas, incluídos, se é o caso, os xuros de 
demora, as recargas e custas correspondentes. Se o que 
tivese dereito á devolución fose debedor á Seguridade 
Social por cotas correspondentes a outros períodos, o 
crédito pola devolución será aplicado ao pagamento de 
débedas pendentes con aquela na forma que legalmente 
proceda.

4. Para levar a cabo as obras de reparación dos danos 
causados, as administracións públicas e as entidades sen 
ánimo de lucro poderán solicitar dos servizos públicos de 
emprego a adscrición de traballadores perceptores das 

prestacións por desemprego para traballos de colaboración 
social, de acordo co disposto no artigo 213.3 do texto refun-
dido da Lei xeral da Seguridade Social.

Artigo 8. Réxime de contratación.

1. Para os efectos previdos no artigo 72 do texto refun-
dido da Lei de contratos das administracións públicas, apro-
bado polo Real decreto lexislativo 2/2000, do 16 de xuño, 
terán a consideración de obras, servizos, adquisicións ou 
subministracións de emerxencia os de reparación ou man-
temento do servizo de infraestruturas e equipamentos, así 
como as obras de reposición de bens prexudicados pola 
catástrofe, calquera que sexa a súa contía.

2. Para eses mesmos efectos, inclúense, en todo 
caso, entre as infraestruturas, as hidráulicas, as estradas 
e, en xeral, calquera que resultase afectado polas inunda-
cións.

3. Declárase urxente a ocupación dos bens afecta-
dos polas expropiacións derivadas da realización das 
obras a que se refire o presente artigo, para os efectos 
establecidos no artigo 52 da Lei de expropiación forzosa, 
do 16 de decembro de 1954.

4. Na tramitación dos expedientes de contratación 
non incluídos no artigo 129.2 do texto refundido da Lei de 
contratos das administracións públicas, dispensarase do 
requisito previo de dispoñibilidade de terreos, sen 
prexuízo de que a súa ocupación efectiva non se faga ata 
a formalización da acta de ocupación.

Artigo 9. Axudas por danos en vivenda e utensilios.

Ás axudas persoais por danos en vivenda habitual e 
utensilios de primeira necesidade, seralles de aplicación 
o procedemento de concesión previsto no Real decreto 
307/2005, do 18 de marzo, polo que se regulan as sub-
vencións en atención a determinadas necesidades derivadas 
de situacións de emerxencia ou de natureza catastrófica.

Artigo 10. Axudas ás corporacións locais por gastos de 
emerxencia.

1. Ás subvencións que sexan concedidas polo Minis-
terio do Interior a entidades locais por gastos de emerxen-
cia seralles de aplicación o establecido no Real decreto 
307/2005, do 18 de marzo, por este concepto. Non terán por 
obxecto as reparacións ou reposicións de carácter infraes-
trutural recollidas no artigo 2 deste real decreto lei, non 
obstante o cal se poderán subvencionar aquelas actua-
cións inadiables que, incidindo no mesmo ámbito de apli-
cación a que se refire o dito artigo, se levasen a cabo co fin 
de garantir o funcionamento dos servizos públicos esen-
ciais e para garantir a vida e seguranza das persoas.

2. Para estes efectos, o prazo para a presentación das 
solicitudes das axudas a que fai referencia o punto anterior, 
empezará a contar a partir do día seguinte ao da publicación 
deste real decreto lei no «Boletín Oficial del Estado».

3. As axudas que se concedan en aplicación do pre-
visto neste artigo e no anterior financiaranse con cargo 
aos créditos 16.01.134M.482 e 16.01.134M.782 Transferen-
cias correntes e de capital a familias e institucións sen fins 
de lucro para atencións de toda orde motivadas por sinis-
tros, catástrofes ou outros de recoñecida urxencia e 
16.01.134M.461 e 16.01.134M.761 Transferencias correntes 
e de capital a corporacións locais para atencións de toda 
orde motivadas por sinistros, catástrofes ou outros de 
recoñecida urxencia, dotados, con carácter de ampliables, 
no vixente orzamento do Ministerio do Interior.

Artigo 11. Liñas preferenciais de crédito.

Instrúese o Instituto de Crédito Oficial (ICO), na súa con-
dición de Axencia Financeira do Estado, para pór en marcha 

unha liña de préstamos de mediación, para o que solicitará 
a colaboración das entidades de crédito con implantación 
na Comunidade Autónoma de Canarias, subscribindo con 
estas os oportunos convenios de colaboración.

O importe global da liña de préstamos determinarase nas 
disposicións que se diten en desenvolvemento deste real 
decreto lei, unha vez recollida a avaliación dos danos. A Dele-
gación do Goberno en Canarias e o Consorcio de Compensa-
ción de Seguros remitiranlle ao Instituto de Crédito Oficial 
relación das empresas, físicas ou xurídicas, potencialmente 
beneficiarias desta liña de préstamos, con expresión da súa 
identificación e do importe máximo dos danos avaliados.

A liña de préstamo terá como finalidade financiar a 
reparación ou reposición de instalacións e equipamentos 
agrícolas, industriais e mercantís, automóbiles, motoci-
cletas e ciclomotores de uso particular, vehículos comer-
ciais e locais de traballo de profesionais que se visen 
danados como consecuencia das inundacións, e materia-
lizaranse en operacións de préstamo concedidas polas 
ditas entidades financeiras, cuxas características serán:

a) Importe máximo: o do dano avaliado pola Delega-
ción do Goberno de Canarias ou, se é o caso, polo Con-
sorcio de Compensación de Seguros, descontado, se é o 
caso, o importe do crédito que puidesen subscribir con 
cargo a liñas de crédito preferenciais que se establecerán 
por iniciativa da Comunidade Autónoma de Canarias.

b) Prazo: o establecido entre as partes, co límite de 
cinco anos, incluído un de carencia.

c) Xuro: o tipo de cesión polo ICO ás entidades finan-
ceiras será do 1,50 por cento TAE, cunha marxe máxima 
de intermediación para estas do 0,50 por cento. En conse-
cuencia, o tipo final máximo para o prestameiro será do 
dous por cento TAE.

d) Tramitación: as solicitudes serán presentadas na 
entidade financeira mediadora, quen decidirá sobre a 
concesión do préstamo, sendo pola súa conta o risco da 
operación.

e) Vixencia da liña: o prazo para a disposición de fon-
dos terminará o 31 de decembro de 2007.

A instrumentación da liña de préstamos a que se 
refire este artigo será levada a cabo polo Instituto de Cré-
dito Oficial, no exercicio das funcións a que se refire a 
disposición adicional sexta, dous, 2, alínea a), do Real 
decreto lei 12/1995, do 28 de decembro, de medidas 
urxentes en materia orzamentaria, tributaria e financeira, 
e, na súa virtude, o quebranto que para o ICO supoña o 
diferencial entre o custo de mercado da obtención dos 
recursos e o tipo antes citado do 1,50 por cento, será 
cuberto con cargo aos orzamentos xerais do Estado.

Artigo 12. Cooperación coas administracións locais.

Facúltase o titular do Ministerio de Administracións 
Públicas para propoñer o pagamento das subvencións a 
que se refire o artigo 2, con cargo ao crédito que para 
estes efectos se habilite, co carácter de incorporable, nos 
orzamentos do dito departamento.

O importe máximo do dito crédito será establecido 
nas disposicións de aplicación e desenvolvemento deste 
real decreto lei, tan pronto como se coñeza a valoración 
dos danos.

De igual xeito, facúltase o titular do Ministerio de 
Administracións Públicas para establecer o procede-
mento para a concesión das mencionadas subvencións, 
así como o seu seguimento e control, no marco da coope-
ración económica do Estado aos investimentos das enti-
dades locais.

Artigo 13. Comisión interministerial.

1. Créase unha comisión interministerial para a apli-
cación das medidas establecidas neste real decreto lei, 

coordinada pola Dirección Xeral de Protección Civil e 
Emerxencias e integrada por representantes dos ministe-
rios de Economía e Facenda, do Interior, de Fomento, de 
Traballo e Asuntos Sociais, de Agricultura, Pesca e Ali-
mentación, da Presidencia, de Administracións Públicas e 
de Medio Ambiente, así como polo delegado do Goberno 
na Comunidade Autónoma de Canarias e por un repre-
sentante do Consorcio de Compensación de Seguros.

2. O seguimento das medidas previstas neste real 
decreto lei será levado a cabo pola comisión a que se 
refire o punto anterior, en coordinación coas autoridades 
da Comunidade Autónoma de Canarias, a través da Dele-
gación do Goberno en Canarias.

Artigo 14. Consorcio de Compensación de Seguros.

1. O delegado do Goberno na Comunidade Autó-
noma de Canarias poderá solicitar do Consorcio de Com-
pensación de Seguros, para unha máis correcta avaliación 
dos danos, as correspondentes valoracións previstas 
neste real decreto lei sempre que non afecten bens de 
titularidade pública.

2. O Consorcio terá dereito ao aboamento por parte 
da Administración xeral do Estado dos traballos de perita-
ción conforme o baremo de honorarios profesionais que 
o dito consorcio tivese aprobado para os seus peritos 
taxadores de seguros.

3. Para facilitar a tramitación das axudas e a valoración 
dos danos, a Administración competente e o Consorcio de 
Compensación de Seguros poderanse transmitir os datos 
sobre beneficiarios das axudas e indemnizacións que conce-
dan, as súas contías respectivas e os bens afectados.

Artigo 15. Convenios con outras administracións 
públicas.

A Administración xeral do Estado poderá celebrar coa 
Comunidade Autónoma de Canarias e con outras admi-
nistracións públicas convenios de colaboración para 
paliar os danos producidos como consecuencia das inun-
dacións na illa de El Hierro.

Os ditos convenios terán como obxectivo prioritario 
as actuacións sobre os leitos das barroncas e costas.

Disposición adicional primeira. Competencias da Comu-
nidade Autónoma de Canarias.

O establecido neste real decreto lei enténdese sen 
prexuízo das competencias que lle corresponden á Comuni-
dade Autónoma de Canarias e ao Cabido Insular de El Hie-
rro, ao abeiro do establecido no seu Estatuto de autonomía.

Disposición adicional segunda. Extensión do ámbito de 
aplicación.

Todas as medidas previstas neste real decreto lei 
serán de aplicación ás inundacións producidas no mes de 
novembro de 2006 no municipio de Vilagarcía de Arousa 
(Pontevedra) e aos municipios do seu contorno que sexan 
determinados por orde do ministro do Interior.

Disposición adicional terceira. Límites das axudas.

O valor das axudas concedidas en aplicación deste 
real decreto lei, no que a danos materiais se refire, non 
poderá superar en ningún caso a diferenza entre o valor 
do dano producido e o importe doutras axudas ou indem-
nizacións declaradas compatibles ou complementarias 
que, polos mesmos conceptos, puidesen ser concedidas 
por outros organismos públicos, nacionais ou internacio-
nais, ou correspondesen en virtude da existencia de póli-
zas de aseguramento.

Disposición adicional cuarta. Anticipos de axudas vincu-
ladas a determinados préstamos para a mellora e 
modernización de estruturas agrarias.

Nos termos municipais afectados polas inundacións 
poderase efectuar o pagamento anticipado do importe 
total das axudas de minoración de anualidades de amor-
tización do principal dos préstamos acollidos ao Real 
decreto 613/2001, do 8 de xuño, para a mellora e moder-
nización das estruturas de produción das explotacións 
agrarias, daqueles expedientes dos cales se dispoña da 
correspondente certificación final de cumprimento de 
compromisos e realización de investimentos.

Disposición adicional quinta. Financiamento das 
medidas.

O financiamento do custo das medidas contidas neste 
real decreto lei concretarase nas disposicións de desen-
volvemento desta norma, unha vez coñecida a valoración 
dos danos producidos.

Disposición adicional sexta. Convenios de colaboración 
para a restauración do Centro de Recuperación del 
«Lagarto Gigante» da illa de El Hierro.

O Ministerio de Medio Ambiente poderá subscribir 
coas Administracións públicas, autonómicas e locais da 
Comunidade Autónoma de Canarias os convenios de 
colaboración necesarios para a identificación e para o 
financiamento das actuacións necesarias para a restaura-
ción do Centro de Recuperación del «Lagarto Gigante» da 
illa de El Hierro.

Disposición derradeira primeira. Facultades de desen-
volvemento.

O Goberno e os distintos titulares dos departamentos 
ministeriais, no ámbito das súas competencias, ditarán as 
disposicións necesarias e establecerán os prazos para a 
execución do establecido neste real decreto lei.

Disposición derradeira segunda. Entrada en vigor.

Este real decreto lei entrará en vigor o mesmo día da 
súa publicación no «Boletín Oficial del Estado».

Dado en Madrid o 2 de febreiro de 2007.

JUAN CARLOS R.

O presidente do Goberno,

JOSÉ LUIS RODRÍGUEZ ZAPATERO

(Este real decreto llei publicase tendo en conta a corrección de erros 
publicada no BOE núm. 32, do 6 de febreiro de 2007.) 

MINISTERIO DA PRESIDENCIA
 2295 ORDE PRE/174/2007, do 31 de xaneiro, pola que 

se actualizan as instrucións técnicas comple-
mentarias números 8, 15, 19 e 23 do Regula-
mento de explosivos, aprobado polo Real 
decreto 230/1998, do 16 de febreiro. («BOE» 30, 
do 3-2-2007.)

O Real decreto 230/1998, do 16 de febreiro, polo que 
se aproba o Regulamento de explosivos, autoriza os 
ministerios de Interior e de Industria e Enerxía, para 


